
● 4 июльдә Бишенче чакырылыш Татарстан Республикасы Дәүләт Советының утызынчы утырышы 11 июльдә була. Бу хакта Татарстан парламенты башлыгы Фәрит Мөхәммәтшин рәислегендә узган Президиум утырышында мәгълүм булды. Утырышның көн тәртибенә 21 мәсьәлә чыгарыла. Аларның 10 сы Татарстан Республикасы законнары проектлары. Утызынчы утырыш - язгы сессиянең йомгаклау утырышы, депутатлар кабат сентябрь аенда гына җыелачаклар. 

Көн тәртибен тикшерә башлардан элек Дәүләт Советы Рәисе Фәрит Мөхәммәтшин республикада соңга айда булган әһәмиятле вакыйгаларга тукталды. Конфедерация кубогын уздыруның бик яхшы дәрәҗәдә оештырылуын, бу нисбәттән республиканың югары бәя алуын әйтте. 

«Конфедерация кубогының уңышлы үткәрелүе – 2018 елда Казанда узачак дөнькүләм футбол Чемпионатына нигез булып тора». 

Дәүләт Советы Секретаре Лилия Маврина, Дәүләт Советы каравына ун Татарстан Республикасы законнары проектлары тәкъдим ителүен, аларның алтысы – беренче, дүртесе икенче укылышка чыгарылуын хәбәр итте. 

Утызынчы утырыш каравына Татарстан Республикасы Дәүләт Советы Регламентының 113 статьясына үзгәреш кертү турында мәсьәлә чыгарыла. Депутатлар игътибары 2016 елда Татарстан Республикасында граждан җәмгыяте институтларының торышы һәм үсеше турында доклад тәкъдим ителәчәк. Шулай ук Татарстан Республикасы Министрлар Кабинетының халык өчен торак-коммуналь хезмәт күрсәтүләргә тарифларның үзгәрүе турында мәгълүматы да биреләчәк. 

2018 елның март аенда Россия Сайлау Кодексында җитди үзгәрешләр гамәлгә керәчәк. Бу хакта бүгенге утырышта республика Үзәк сайлау комиссиясе рәисе Әгъзәм Гобәйдуллин хәбәр итте. 

Аның әйтүенчә, бер генә сайлау кампаниясе дә икенчесенә охшамаган һәм һәр сайлау төрлечә үтә. 

“Россия Президенты 1 июльдә имзалаган 2 федераль закон да сайлаучыларның хокукларын яклауга һәм сайлау процедураларының мөмкин кадәр ачык һәм үтәкүренмәле булуын тәэмин итү максатыннан кабул ителде. Алар икесе дә резонанслы, сайлауларның концепциясен дә берникадәр үзгәртәләр, дияр идем”, - диде Әгъзәм Гобәйдуллин. 

Шуларның берсе дип, республика Үзәк сайлау комиссиясе рәисе “открепительный бюллетень”нарны бетерүне атады. Сайлаучыларның 3 төркеме бу мөмкинлектән файдалана алачак. Мисал өчен, бер торак пунктта теркәлеп, икенче җирдә яшәүчеләр (гадәттә, авылда “прописка”да булып, шәһәрдә торучылар); икенчеләре исә, сайлауларга кадәр 45 көн үзләре яши торган торак пунктан төрле сәбәпләр аркасында китәргә мәҗбүр булып, сайлаулар узасы көнне кайда булагын белүчеләр (күпчелек студентлар, вахта ысулы белән эшләүчеләр, сайлау комиссиясе вәкилләре һәм хокук саклау органнары хезмәткәрләре); өченчеләр сайлау узасы көнне кайда булачагын белмәүчеләр. Соңгылары, үзләре булачак торак пункттагы сайлау участогына 3 көн алдан, шул җирлектә сайлыйм дип, гариза язарга тиеш була. 

“Бу механизм сайлау процессын гадиләштерә. Сайлаучы үзе булган торак пунктта бернинди кыенлыкларсыз тавыш бирә алачак. Әлбәттә инде, оештыручыларга карата булган таләпләр дә артачак”, - дип билгеләп үтте Әгъзәм Гобәйдуллин. 

Гаризалар махсус бланкларга языла. Аны бердәм портал яисә күп функцияле үзәкләр аша тапшырырга мөмкин булачак. 

Физик мөмкинлекләре чикләнгәннәр өчен дә сайлау процессында үзгәрешләр бар. Шуңа бәйле рәвештә, Россия Пенсия фонды Үзәк сайлау комиссияләренә инвалид булган сайлаучылар исемлеген бирергә тиеш була. Шул чагында Үзәк сайлау комиссиясе инвалидларның санын гына белеп калмыйча, аларның нинди категориягә керүләрен дә ачыклый алачак, ди Әгъзәм Гөбәйдуллин. 

“Бу исә, үз чиратында, физик мөмкинлекләре чикләнгәннәргә сайлау мөмкинлеген тудырачак. Мисалга, сайлау участокларында сукырлар һәм начар күрүчеләр өчен мәгълүматларны брайль системасы белән тәкъдим итәчәкләр. Коляскада йөри торган инвалидларны исә сайлау участогына кадәр озату да каралган. Бу хезмәтне социаль яклау хезмәте вәкилләре күрсәтәчәк”, - диде Татарстан Үзәк сайлау комиссиясе рәисе.

● 4 июльдә Дәүләт Советында уздырылган “түгәрәк өстәлдә” сәламәтлек буенча мөмкинлекләре чикле булган балаларның социаль яклауга һәм белем алуга хокукларының ни рәвешле тормышка ашырылуы хакында сөйләштеләр. Чара парламентның Социаль сәясәт буенча комитеты, сәламәтлек саклау өлкәсендә дәүләт программалары үтәлешен контрольдә тотучы комиссия һәм хатын-кыз депутатлардан торган “Мәрхәмәт” берләшмәсе тарафыннан оештырылды. 

Мәгариф һәм фән министрлыгы мәгълүматлары буенча, 2017 ел башына яңа туган баладан алып 18 яшенә җиткәннәр арасында мөмкинлекләре чикләнгәннәр саны 21094кә җиткән. Һәм бу сан тотрыклы рәвештә үсә, диделәр. (Елына 150-200 кешегә арта.) Шушы 21 меңнең 14742се – гарип балалар. Мөмкинлекләре чикләнгән белән гарип дип танылган балалар арасында нинди аерма бардыр, тәгаен генә белмим. Һәрхәлдә, һәр ике төркемгә караганнары да сау-сәламәт түгел инде. Ә менә беренче мәртәбә инвалид дип танылган сабыйларның яше 4 яшьтән артмавы һәм андыйларның барлык гарип балаларның яртысын диярлек тәшкил итүе бик уйландырырлык. Тагын да куркынычрагы – беренче тапкыр инвалид дип танылган сабыйлар арасында психикасына зыян килгәннәр беренче урында икән. Икенче урында – нерв системасы какшаганнар, өченче урында – тумыштан гарипләр. Бу мәгълүматларны күңел, ничектер, кабул итеп бетерә алмый. Яңа туган баладан алып дүрт яшькә кадәр арасында психик авырулар каян килеп чыга соң? Ул сабыйлар, кем әйтмешли, яши дә башламаган бит әле! Нерв системалары кай арада какшап өлгергән диген! 

“Түгәрәк өстәл” янында инвалид балаларның социаль яклауга һәм белем алуга хокуклары турында күп сөйләделәр. Әмма гариплекнең сәбәпләре турында авыз ачып бер сүз әйтүче дә булмады. 

Язган һәр сүзем дөрес дип уйламыйм, әмма балалар авыруларының, яшь буынның гарипләнә бару сәбәпләрен фәнни күзлектән чыгып өйрәнергә иде. Ә хәзергә без, һәрвакыттагыча, нәтиҗә белән көрәшәбез. Хөкүмәткә һәм партиягә рәхмәт, гарип балалар кимсенеп яшәмәсен өчен кулдан килгәнне эшләргә тырыша. Әмма кайчак бар эш тә кулдан килеп бетми шул. 

“Түгәрәк өстәл”гә гарип балаларның аналары да чакырылган иде. Бер ана: “Инде балам 7 яшькә җитте, инвалид коляскасын һаман да ала алмыйбыз”, – дигән иде. 

Социаль яклау оешмаларына, Социаль иминият фондына да мөрәҗәгать иткән ул, әмма файда юк. Аналар кайбер белгечлекләр буенча балалар табиблары булмаудан да зарландылар. Җаваплы иптәшләр: “Әйе, андый проблема бар”, – дию белән чикләнде. Бар икәнен беләбез бит инде, бу хакта еллар буе сөйлибез, җыелышлар үткәреп карарлар, рекомендацияләр кабул итәбез, ә кирәкле “врач апа” һаман юк. 

Парламентның социаль сәясәт комитеты рәисе Светлана Захарова инвалидларга социаль ярдәм, сәүдә, төрле хезмәт күрсәтү урыннарына керү өчен уңай шартлар тудыру турында Татарстан Законы кабул ителүен искә тө¬шергән иде. Ә менә кайбер аналар әйтүенчә, закон бар, ә шартлар һаман да җитеп бетми икән. Алар әлеге дә баягы пандусларның һәр урында да булмавыннан зарландылар. Җаваплы кешеләрнең җавабы мондыйрак иде: әйе, андый проблема бар. Мәсәлән, кайбер поликлиникалар моннан 30-40 ел элек төзелгән һәм ул заманда пандуслар проектта каралмаган. Пандус дигән¬нәрен кую шул хәтле катлаулы, мәшәкатьле эш микәнни соң ул?! 

Инде килеп, депутат Рифат Ганибаев әйтүенчә, бездә гарип балаларга медицина ярдәме күрсәтү дә тиешле дәрәҗәдә түгел. Инвалидлар саны кимемәүнең тагын бер сәбәбе – балага үз вакытында дөрес диагноз куймау. Авыруның сәбәпләре никадәр иртәрәк ачыкланса, баланы савыктыру, тернәкләндерү дә шул хәтле уңышлырак, нәтиҗәлерәк булыр иде, дигән иде депутат. 

“Түгәрәк өстәл” янындагылар кайбер балаларга, мәсәлән, психик авыруларга шифаханәләрдә дәваланырга мөмкинлекләр җитмәвен, гомумән, инвалид балаларга белем бирү шартларының тулысынча тудырылмавын да әйтеп үттеләр.
● 4 июльдә Башкала Ратушасында Казан шәһәр Думасының шәһәр халкының сәламәтлеген һәм әйләнә-тирә мохитне саклау буенча даими комиссиясе һәм Дәүләт Советының сәламәтлек саклау өлкәсендә дәүләт программаларын гамәлгә ашыруны тикшереп тору буенча Комиссиясе белән берлектә парламентның социаль сәясәт Комитеты утырышы узды. 

Утырышта Дәүләт Советы Рәисе урынбасарлары Римма Ратникова һәм Татьяна Ларионова, ТР Дәүләт Советы Сәркатибе Лилия Маврина, ТР Президентының ярдәмчесе Ләйлә Фазлыева һәм башка рәсми затлар катнашты. 

Утырышны ачканда Дәүләт Советының социаль сәясәт Комитеты рәисе Светлана Захарова мондый форматтагы очрашуның беренче тапкыр уздырылуы турында искәртте. Чараның максаты – сәламәтлек саклау өлкәсендәге хезмәтләрнең сыйфатын арттыруга юнәлтелгән уртак чараларны билгеләү. 

Казан шәһәрендә амбулатор-поликлиника медицина ярдәмен оештыру мәсьәләсе буенча республиканың сәламәтлек саклау министры Гадел Вафин тәфсилле доклад белән чыгыш ясады. Аның сүзләренә караганда, 2016 елда белгечләр тарафыннан Казан һәм Чаллы поликлиникаларының барлык эш юнәлешләрен ачыклау буенча тикшерү үткәрелгән. 

“Аудит нәтиҗәләре буенча поликлиникаларның һәм табибларның эшендә зур аерма барлыгы билгеле булды. Әйтик, урологлар, кардиологлар һәм онкологларга кытлык зур. Барлык тар белгечләргә мөрәҗәгатьләрнең нибары ике проценты кардиологка туры килә, юкса, нәкъ менә йөрәк авыртулары үлем-китем очракларының төп сәбәбе булып тора”, – дип билгеләп үтте министр. Бүгенге көндә табиблар белән тәэмин ителеш 77,2% тәшкил итә, бу соңгы 5 елның иң зур күрсәткече.

Шулай ук белгечләр тарафыннан Казандагы медицина оешмаларының җиһазлар белән тәэмин ителүендә, диагностика тикшеренүләреннән файдалануда аермалар барлыгы билгелеп үтелгән.

Гадел Вафин сүзләренчә, 2017 елда Татарстан Президенты тарафыннан сәламәтлек саклауның беренчел бүлеген модернизацияләү турында карар кабул ителде. 

“Әлеге юнәлеш бик актуаль. Үзгәрешнең максаты барлык шәһәрләрдә һәм районнарларда пациентларга юнәлтелгән медицинаны булдыру. Бүгенге көнгә үзгәрешләр инде башланды: поликлиникаларның биналары төзекләндерелә, кирәкле медицина җиһазлары кайтартыла. Тиздән медицина хезмәтләренең сыйфатын арттыруга юнәлтелгән “дружелюбная поликлиника” стандартлары да тормышка ашырыла башлаячак”, – диде министр. 

Гадел Вафин үз докладында билгеләп үткәнчә, Казан шәһәре территориясенең үсешен исәпкә алганда, медицина учреждениеләрен халыкка якынайту мөһим мәсьәлә булып тора. Казан шәһәренең башкарма комитеты гомуми практика табибларына һәм педиатрларга эшләү өчен яңа микрорайоннарда офислар оештыру буенча мәсьәләне хәл итә. 70 меңгә якын кеше яшәячәк “Салават Күпере” торак комплексында андый офислар булдырылган инде. 

Әлеге мәсьәлә буенча фикер алышуда Казан шәһәр Думасы һәм Дәүләт Советы депутатлары, аерым алганда, Рифат Ганибаев, Елена Кузьмичева һәм Лилия Маврина катнаштылар. 

Рифат Ганибаев капиталь ремонт кысаларында физик мөмкинлекләре чикләнгән кешеләр өчен шартларның ни дәрәҗәдә тудырылуы белән кызыксынды. Республиканың сәламәтлек саклау министры әйткәнчә, уңайлы мохит буенча таләпләр санитар кагыйдәләр һәм нормалар нигезендә үтәлә. 

“Татарстанда медицина учреждениеләрен капиталь ремонтлау буенча зур тәҗрибә тупланган, безнең поликлиникаларның барысы да бер дәрәҗәдә нәтиҗәле эшләргә тиеш”, – дип җавап бирде министр. 

Татарстанда кеше хокуклары буенча вәкаләтле вәкил Сәрия Сабурская “Халык контроле” системасы буенча кабул ителгән мөрәҗәгатьләргә игътибар бирергә чакырды. "Баш табиблар ягыннан да, җәмәгатьчелек ягыннан да игътибар булырга тиеш. Халыкны борчыган мәсьәләләрне берләшеп кенә хәл итә алачакбыз”, – дип ассызыклады ул. 

Теманы дәвам итеп ТР Дәүләт советының социаль сәясәт Комитеты рәисе тагын бер мәсьәләне кузгатты. “Баш табибларның күпчелеге пациентлар өчен ачык түгел. Бу хәл турында хезмәттәшләрегез үзләре үк әйтә. Элек без һәр иртә медицина учреждениесен йөреп чыга, хезмәттәшләр, пациентлар белән аралаша идек. Ә хәзер, ни кызганыч, баш табиблар читләште. Мин сезне элеккеге аралашу формасына кайтырга чакырам. Хәзер безгә нәкъ менә табибларның ваемсызлыгы һәм дорфа мөнәсәбәтенә кагылышлы сораулар күп килә”, – диде Светлана Захарова. 

Көн тәртибендәге икенче сорау булып утырышта катнашучылар Дәүләт Советының күз сәламәтлеге буенча ярдәм күрсәтүгә кагылышлы протокол йөкләмәсен карап киттеләр. Бу сорау КПРФ фракциясе тарафыннан парламентның егерме тугызынчы утырышында “2017 елга, 2018 һәм 2019 еллар план чорына Татарстан Республикасы бюджеты турында” Татарстан Республикасы Законына үзгәрешләр кертү хакында” ТР законы проектын караганда кузгатылды.

Гадел Вафин билгеләп үткәнчә, 2017 елның 1 гыйнварына күз күреме белән бәйле авырулардан интегүче 17 мең кеше исәптә тора, ел саен 4 меңгә якын операция ясала. “Бу патологиягә мөнәсәбәтләр һәм алымнар үзгәрде, шуңа күрә авырулар да арта, технологияләр дә камилләшә”, – диде ул. 

Парламентның социаль сәясәт комитеты Дәүләт Советының сәламәтлек саклау өлкәсендә дәүләт программаларын гамәлгә ашыруны тикшереп тору буенча Комиссиясенә сәламәтлек саклау Министрлыгы белән берлектә офтальмологик ярдәм күрсәтү өлкәсендә системаны камилләштерү буенча тәкъдимнәрен җиткереп, бу мәсьәләне өйрәнергә кушты. 

Шулай ук утырышта федераль законнарның проектлары һәм Мурманск өлкә Думасының закон чыгару инициативасы каралды.
● 5 июльдә Дәүләт Советы Рәисе Фәрит Мөхәммәтшин Мәскәүдә Россия Үзәк сайлау комиссиясе рәисе Элла Памфилова белән очрашты. Очрашуда сүз бу елның сентябрь аенда республикада булачак өстәмә сайлаулар, шулай ук сайлау турында федераль законнарга кертелгән үзгәрешләр фонында Татарстанның сайлау кампаниясенә әзерлеге хакында барды. 

Бу елның сентябрь аенда бердәм сайлаулар көнендә республикада өстәмә муниципаль сайлаулар булачак. Бүгенге көндә шәһәр һәм район җирлекләрендә 155 депутат мандаты вакантлы булып тора. 

Үзәк сайлау комиссиясе рәисенә әлеге сайлау кампаниясенә әзерлек турында мәгълүмат биргәннән соң, Фәрит Мөхәммәтшин Татарстанда территориаль сайлау комиссиясе һәм үзәк сайлау комиссиясе әгъзаларын укыту хакында сөйләде. 

Моннан тыш Фәрит Мөхәммәтшин көн кадагында торган мәсьәләр хакында сүз барган берничә эшлекле очрашу уздырды.

● 6 июль

Татарстан Республикасы Дәүләт Советы Рәисе Фәрит Мөхәммәтшин июнь аенда Россия субъектлары закон чыгару органнары башлыклары медиарейтингында өченче урынны яулады, дип хәбәр итә “Медиалогия”. 

Медиарейтингта беренче урында – Санкт-Петербургның Закон чыгару җыены Рәисе Вячеслав Макаров, икенче урында – Мәскәү шәһәр Думасы Рәисе Алексей Шапошников. 

Медиарейтингта шәрехләүләрдә, гаммәви матбугат чараларында Фәрит Мөхәммәтшинның Казанда Кырым Дәүләт Советы Рәисе Владимир Константинов белән очрашуы һәм ике төбәкнең парламентара хезмәттәшлеге турында килешү имзалануы турында хәбәр ителгән.ъ

● 6 июльдә “Бердәм Россия” Бөтен­россия сәяси партиясенең Татарстандагы төбәк бүлеге политсоветы утырышы булып узды. Анда быелның беренче яртыеллыгында партия проектларын тормышка ашыруга башлангыч йомгак ясалды, шулай ук 10 сентябрьдә муниципаль берәмлекләрнең вәкиллекле органнары депутатларын сайлауга бәйле кайбер мәсьәләләр каралды. 

Утырышны Дәүләт Советы Рәисе, “Бердәм Россия” партиясенең Татарстандагы төбәк бүлеге секретаре Фәрит Мөхәммәтшин үткәрде. 

Көн тәртибенә тугыз мәсьәлә кертелде. Быелның беренче яртыеллыгында партия проектларын тормышка ашыру турында төбәк политсоветының партия проектлары буенча комиссиясе секретаре Фәридә Камалова таныштырды. 

“Бердәм Россия”нең Россия Президенты указларын, РФ Федераль Җыенына Юлламаларында куелган бурычларны үтәүгә һәм партиянең сайлау алды программасын тормышка ашыруга юнәлде­релгән 25 федераль партия проекты гамәлгә ашырып килә. Пар­тиянең Татарстандагы төбәк бүлеге политсоветы исә, үз чиратында, 21 партия проектын кабул иткән. 

Фәрит Мөхәммәтшин билгеләп үткәнчә, партия проектларын тормышка ашыруга системалы мониторинг таләп ителә. Ә иң мөһиме – бу эшне сайлаучыларга күрсәтергә кирәк. “Республикада партия проектларын тормышка ашыру эше халык тарафыннан хуплана. Без бу юнәлештә артта кала алмыйбыз, – диде ул. – Без аерым партия проектларын финанслау исемлегенә эләкмәгән төбәк-донорларга финанслау юлларын ачтыруга ирештек”. 

Партиянең төбәк башкарма комитетының партия төзелеше бүлеге начальнигы Светлана Гыйниятуллина әйтүенчә, сайлау рес­публиканың 38 районында узачак. Барлыгы 155 депутат сайланачак. Шуның 130ын “Бердәм Россия”нең Татарстандагы төбәк бүлегеннән тәкъдим итү күздә тотыла. Хәзерге вакытта төбәк бүлегенең партия сафында 125 мең кеше бар. 

“Төрле дәрәҗәләрдәге депутатлар сайланылачак 155 участокта җаваплы эш көтелә. Бигрәк тә безнең өчен – 130ында, башлангыч тавыш бирү үткәреп, үз кандидатларыбызны тәкъдим итәчәкбез”, – диде Фәрит Мөхәммәтшин. 

“Бердәм Россия” партиясенең Татарстандагы төбәк бүлеге секретаре өч дәрәҗәдәге – район советы, ТР Дәүләт Советы һәм РФ Федераль Җыены Дәүләт Думасы депутатлары очрашуларын үткәрү зарурилыгына игътибарны юнәлтте. “Халык федераль дәрәҗәдә нинди законнар кабул ителүен, нинди яңалыклар барлыгын белеп торырга тиеш”, – дип йомгак ясады Фәрит Мөхәммәтшин.

● 7 июльдә Алабуга районында ТР Дәүләт Советы Рәисе, “Татарстан – Яңа Гасыр” республика иҗти­магый хәрәкәте лидеры Фәрит Мөхәммәтшин катнашында хә­рәкәтнең Яшьләр форумын ачу тантанасы булды. 

Фәрит Мөхәммәтшин, форумда катнашучыларны сәламләп, бүгенге форум “ТЯГ” хәрәкәтенең (быел аңа 18 “яшь” тула) тиңдәшсез ресурслар туплавын, үзенең эш стилен булдыруын раслады, дип билгеләп үтте. 

“ТЯГ” яшьләр бүлеген яшь буын өчен чын мәгънәсендә лидерлар мәктәбенә әйләнүе безнең өчен бик мөһим”, – диде ул, форумда катнашучыларга мөрәҗәгать итеп. – Яшьләргә һәм яшьләр сәясәтенә инвестицияләр – республиканы үстерүнең стратегик бурычларыннан берсе, һәм бүген барлык дәрәҗәләрдәге хакимият­ләр шушы бурычларны хәл кылырга омтыла”. 

Форумның ТР Конституциясен кабул итүгә 25 ел тулу һәм ТАССР юбилее алдыннан оештырылуын билгеләп үтик. Республикабызның барлык районнарыннан җыелган 120 активист 7-9 июль көннәрендә конституцион төзелеш, кеше һәм гражданинның ирек­ләрен, хокукларын тәэмин итү проблемалары буенча дис­куссияләрдә катнашачак.

● 9 июльдә көнне Дәүләт Советы Рәисе Фәрит Мөхәммәтшин "Ефәк юл" ралли-рейдының Татарстандагы махсус этабына старт бирде.

"Ефәк юл" ралли-рейды халыкара спорт ярышларының бер якты сәхифәсе булып тора. Бу хакта Татарстан Дәүләт Советы Рәисе Фәрит Мөхәммәтшин Шәле бистәсендә башланган икенче махсус участокка старт биргәндә хәбәр итте. Ярыш якынча 10 мең чакрымны колачлап, Россия һәм Казахстан далалары, таулар, Кытай Халык Республикасының чүлләрен үз эченә ала. "Ефәк юл" раллие тарихы 2009 елда Татарстанда башлануы тирән мәгънәгә ия. 

"Безне тизлек һәм азарт, кыюлык һәм чыдамлык, кеше һәм техниканың батырлык һәм чиген берләштергән дөнья берләштерә. Автоспортта ахыргача җиңелү юк – бер танышкач, гомерлеккә аның тугры дусты булып каласың. Халыкара "Ефәк юл"ның бүгенге этабы дөньякүләм танылган спорт ярышының якты бер сәхифәсе булачак. 

Татарстанда автоспортны үстерү һәм популярлаштыруга җитди игътибар бирелә. Без хаклы рәвештә атаклы "КАМАЗ-Мастер" командасы белән горурланабыз, ул Россия һәм халыкара дәрәҗәдәге ярышларның бер генә тапкыр җиңүчесе булмады. Әлеге ярышларда бүген безнең дан казанган команданың 4 экипажы катнаша, шулай булгач, егетләр өчен җан атарга менә дигән сәбәп бар. Мин чын күңелдән раллида катнашучыларга яхшы нәтиҗәләргә ирешүләрен һәм яңа казанышлар телим. Хәерле сәгатьтә, "Ефәк юл" Татарстан этабы! Бәйрәм белән!" – дип билгеләп үтте Фәрит Мөхәммәтшин.

● 10 июльдә “Казан һәм Мәскәү арасындагы шартнамә ул – республикада яшәүчеләрнең күпчелеге өчен дөрес юнәлештә хәрәкәт итүебез һәм, шул исәптән федераль үзәк тарафыннан безне ишетүләре, аңлау­лары, ярдәм күрсәтүләре билгесе”, – диде Дәүләт Советы Рәисе урынбасары Юрий Камалтынов. “Бердәм Россия” партиясенең Татарстан парламентындагы фракциясенең бу елның беренче яртысында башкарган эше турында сөйләгәндә, ул шартнамә турында да фикерен әйтте. 

Фракция җитәкчесе сүзләренә караганда, депутатлар корпусының җаваплылык хисе елдан-ел арта. Бу эшнең нәтиҗәлелегендә дә чагыла. “Бердәм Россия” партиясе тарафдарлары Дәүләт Советында күпчелекне тәшкил итә. Бүген республика парламентында башкарган эшнең барысы да диярлек безнең тарафтан эшләнә, утырышларда раслана. Әлеге күзлектән караганда, алдан ук өстенлекле юнәлешләрне билгеләп, эшне әнә шул еллык план нигезендә оештыру отышлы булып санала”, – диде Юрий Камалтынов. Аның сүзләренә караганда, фракция вәкилләре республика парламенты комитетлары белән килешеп эшли. “Комитет вәкилләре партия тарафдарлары булып тора, шуңа күрә ике арада эшне оештыруга бәйле кыенлыклар юк”, – диде фракция җитәкчесе. Ул координация советы эшен дә югары бәяләде. 

Матбугат очрашуында Дәүләт Советы Рәисе урынбасарыннан элмә такталарны Татарстанның ике дәүләт телендә – татарча һәм русча язмаган эшмәкәрләрне җаваплылыкка тарту турындагы закон проекты хакында да сорадылар. Билгеле булганча, Татарстан мәгариф һәм фән министры Энгель Фәттахов кибет-кафелардагы элмә такталарны ике дәүләт телендә язмаган эшмәкәрләргә җәзаны кырыслатырга тәкъдим итте. Бу хакта закон проектын әзерләгәннәр дә инде. Эшмәкәрләргә штраф белән яныйлар. “Замана болай да катлаулы бит, бизнес вәкилләрен кем яклар?” – дип кызыксындылар Юрий Камалтыновтан. Фракция җитәкчесе фике­ренчә, гамәлдәге законнар нигезендә барысы да дөрес. “Барлык элмә такталар да ике дәүләт телендә булырга тиеш. Иртәме-соңмы әлеге эшне башкарырга кирәк. Эшмәкәрләрне шунда ук админис­тратив җаваплылыкка тарта башлаячаклар дип уйламыйм, аларга вакыт бирергә кирәк. Без дә әлеге юнәлештә ярдәм итәргә риза. Әмма бизнес вәкилләре үзләре дә аңларга тиеш: закон бозарга ярамый. Бу эшне кичә эшләмәгәнсең икән, бүген үзеңә үпкәлә”, – диде ул. 

Юрий Камалтыновтан шартнамә турында да сорадылар. “Соңгы арада бу уңайдан төрле фикерләр ишетелә. Аның әһәмияте ул дәрәҗәдә үк зур түгел, дип әйтүчеләр дә бар. Бу мәсьәләнең хокукый һәм сәяси ягы бар. Хокукый күзлектән караганда, без Татарстан Россия Федерациясе белән берләшкән дәүләт булып тора, дип килешү төзедек. Татарстан Конституциясе гамәлдә булу, Татарстан Конституциясен Россия Федерациясе тарафыннан тану моны раслый. Шул исәптән, Президент статусы, телләрне өйрәнү кебек мөһим сораулар хәл ителә. Шартнамә булмаса, сәяси аңлашылмаучанлыклар килеп чыгачак”, – диде ул. Депутат, Татарстанда яшәүче Россия гражданины буларак, документның гамәлдә булу вакыты алга таба да озайтылачак дигән ышаныч та белдерде.

● 10 июльдә Дәүләт Советында узган КПРФ фракциясе утырышында партиянең төбәк бүлекләре командалары арасында мини-футбол буена Бө­тенроссия турнирында икенче урынны яулаган “КПРФ-Казан” футбол командасы әгъзаларын бүләкләү булды.

Фракция җитәкчесе Хафиз Миргалимов һәвәскәр команда фут­болчыларына дипломнар, истәлекле медальләр тапшырып, партия үзәк органнарының сәясәткә һәм сайлау эшенә зур игътибар биреп килүе белән беррәттән, Россия коммунистлары арасында спорт хәрәкәтен дә актив төстә үстерүен билгеләп үтте. “Безнең өчен кешеләрнең сәяси активлыгы да, физик сәламәтлеге дә бик мөһим, – диде КПРФның Татарстандагы төбәк бүлеге җитәкчесе. – Ә инде спорт – сәламәтлек саклауда төп чараларның берсе”.

● 11 июльдә Татарстан Республикасы Дәүләт Советының утызынчы утырышы ачылды. Парламент башлыгы Фәрит Мөхәммәтшин рәислегендә узган чарада Татарстан Республикасы Проезиденты Рөстәм Миңнеханов, Дәүләт Киңәшчесе Минтимер Шәймиев, Премьер-министры Алексей Песошин һәм башка рәсми затлар катнаша. 

Президиум утырышның көн тәртибенә 21 мәсьәлә чыгарган иде. Көн тәртибен тикшерү барышында депутатлар Светлана Захарова, Леонид Якунин, Шакир Яһүдин, Артем Прокофьев, Хафиз Миргалимов республика законнары проектларына һәм федераль законнарга кагылышы өстәмә сораулар кертергә тәкъдим иттеләр. Николай Рыбушкин исә Татарстан Республикасы Дәүләт Советыннан Россия Федерациясе Президенты исеменә мөрәҗәгать итү тәкъдиме белән чыкты. 
Татарстан Республикасы Дәүләт Советының утызынчы утырышында республиканың өч суд участогына җәмәгать судьялары сайланды. Кандидатларны депутатларга ТР Югары суды рәисе Илгиз Гыйлаҗев тәкъдим итте. Законлылык һәм хокук тәртибе комитеты рәисе Шакир Яһүдин бу нисбәттән комитет фикерен җиткерде. 

Татарстан Республикасы җәмәгать судьялары итеп биш елга Татарстан Республикасы Баулы суд районы буенча 2 нче суд участогына – Гатиятуллина Светлана Миргариф кызы, Түбән Кама суд районы буенча 7 нче суд участогына – Гайзетдинова Йолдыз Рафаэль кызы, Саба суд районы буенча 1 нче суд участогына Нәбиуллин Руслан Рамил улы сайланды.
Татарстан Республикасы Дәүләт Советының утызынчы утырышында “Татарстан Республикасында архив эше турында” закон проекты II һәм III укылышларда каралды. 

Татарстан Республикасы Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев белдергәнчә, әлеге закон проектына комитет тәкъдиме буенча архив эше өлкәсендә Татарстан Республикасы Дәүләт Советы вәкаләтләрен билгеләүче статья өстәлгән, калган төзәтмәләрнең барысы да гамәлдәге федераль законнарга туры китерү максатыннан эшләнгән. 

“Закон проекты беренче укылышта кабул ителгәннән соң “Россия Федерациясенең аерым закон актларына үзгәртүләр кертү турында” Федераль законы үз көченә кереп, шул исәптән “Россия Федерациясендә архив эше турында” Федераль законы да үзгәртелде” – диде чыгыш ясаучы. 

Закон проекты икенче һәм өченче укылышта кабул ителде.
Татарстан Дәүләт Советының 26 депутаты Россия Президенты Владимир Путинга мөрәҗәгать әзерләгән. Әлеге мәсьәлә көн тәртибенә депутат Николай Рыбушкин тәкъдиме белән кертелде. Документта сүз Татарстан Республикасы югары вазыйфаи затының гамәлдәге исемен саклап калу һәм хокукый мәсьәләләр буенча тәкъдимнәр эшләү өчен махсус комиссия төзү хакында бара. Мәсьәлә Россия Федерациясе дәүләт хакимияте органнары һәм Татарстан Республикасы дәүләт хакимияте органнары арасында эшләр һәм вәкаләтләр бүлешү турында Федераль закон статусындагы Шартнамәнен вакыты бетүгә бәйле рәвештә кузгатыла.

“Бу килешүнең мөһимлеген әйтеп бетерү кыен. Аның ярдәмендә безнең республика алга таба бик зур адым ясады. Әлеге Килешү нәтиҗәсендә Россиядә федератив мөнәсәбәтләр ныгыды. Чөнки безнең республика сәясәте көчле төбәкләр – көчле Россия, дигән принцип нигезендә эшләде. Көчле төбәкләр булмый икән, көчле Россия дә булырга мөмкин түгел. Моннан тыш, Килешү дәвам иттерелмәгән очракта, безнең норматив “упкын” барлыкка киләчәк”, – диде Николай Рыбушкин. 

Аның әйтүенчә, Шартнамә озайтылмаган очракта, Россия һәм Татарстан Конституцияләренә үзгәрешләр кертергә туры киләчәк. “Минем фикеремчә, Шартнамә теге яки бу формада булырга тиеш. Моны бездән халык көтә”, – диде депутат. 

Мәгълүм булганча, Татарстан һәм Федераль Үзәк арасында Килешүгә быел 10 ел тулды. Ул июль ахырында гамәлдән чыга. 

Татарстан Республикасы Дәүләт Советының Мәгариф, мәдәният, фән һәм милли мәсьәләләр Комитеты рәисе Разил Вәлиев үз чыгышында, соңгы арада халык белән очрашканда иң еш бирелә торган сораулар, күбрәк Россия белән ике арадагы Шартнамә, Татарстанның киләчәк язмышы, Президент атамасы хакында булды, дип белдерде. 

- Узган гасырның туксанынчы елларында республика халкы үз хокукларын даулап урамнарга чыкканда да, референдум үткәреп, беренче бәйсез Конституциябезне кабул иткәндә дә безнең күңелләребездә якты хыял, киләчәккә ышаныч, өмет бар иде. Шушы ышаныч безне кыюрак һәм батыррак булырга, үз сүзебезне курыкмыйча әйтергә, хәлиткеч законнар һәм карарлар кабул итәргә дәртләндереп торды. Шушы ышанычка таянып без Россия белән ике арада Шартнамә кабул итүгә ирештек, – диде Разил Вәлиев. – Россия Конституциясендә безнең илебез федератив дәүләт дип аталган һәм аның субъектлары федератив яисә башка шартнамәләр нигезендә әлеге дәүләткә керә ала, дип акка кара белән язылган. Шулай булгач, Татарстанның Россия белән вәкаләтләр бүлешү турында Шартнамә төзүе һич кенә дә гайре табигый хәл түгел, киресенчә, Конституция тарафыннан расланган ихтыяҗ булырга тиеш иде, югыйсә. 

- Дөрес, арада “ул Шартнамә безгә нәрсә бирде соң?” – дип әйтүчеләр дә очрый, – диде Разил Вәлиев. – Әмма аларга җавап эзләп ерак йөрисе юк. Моның өчен договорлы Татарстаныбызның соңгы елларда илебездәге иң алдынгы республикага әйләнә баруын, аны инде Россиядә генә түгел, дөнья масштабында да таный башлауларын әйтү дә җитә. “Бу уңышларның нигезендә нефть чыганаклары ята”, дип лаф оручы каракөндәшләргә дә җавабыбыз әзер... Нефть тә җир астыннан үзеннән-үзе чыкмый, нефтехимия гигантлары да үзләреннән-үзләре барлыкка килми, вертолетлар, машиналар да безгә күктән төшми, игеннәр дә үзеннән үзе гөрләп үсми. Болар һәммәсе дә – шулай ук Татарстанда үткәрелә торган халыкара спорт бәйгеләре, икътисади форумнар, фәнни-мәдәни ачышлар – халкыбызның тырыш хезмәт җимешләре. Ә кеше тырышып эшләсен өчен аның күңеленә ышаныч хисе салырга, аңа ихтирамлы булырга, аның белән тигез дәрәҗәдә торып сөйләшергә, аралашырга, аңлашып яшәргә кирәк. 

Бу нисбәттән Икътисад, инвестицияләр һәм эшкуарлык комитеты рәисе урынбасары Марат Галиев, Татарстан беркайчан да ничек кенә булса да Шартнамә имзалауны максат итеп куймады, дип белдерде. “80нче еллар башында Россиянең киләчәктә нинди юлдан китәргә тиешлеге хакында бәхәсләр барды. Фикерләр каршылыгы шундый көчле иде ки, ул 1993 елның 4 октябрендә Ак йортта атышу белән тәмамланды, – диде ул. – Нигездә бер сорау хәл ителде – Россия нинди дәүләт булачак – унитар яисә федератив. Хәзер исә шундый сорау туды, әйбәт кенә эшләп килгән әйбергә ревизия ясау кирәкме-юкмы? Хәтерлим әле, 1999 елда Владимир Путин Россия Федерациясе Президентына кандидат булганда Татарстанның гражданы аңа бер сорау бирде: “Сез Шартнамәгә ничек карыйсыз?”. Путинның җавабы кыска иде: “Ә нишләп булмаска тиеш”. Һәм бу Шартнамә 2007 елда федераль закон статусында кабул ителде. Киң җәмәгатьчелек Шартнамәнең ничек тормышка ашырылуын күзәтеп бара икән, аның вакыты тәмамланыр алдыннан үзеннән-үзе бу тема калкып чыкты”. 

Дәүләт Советы Рәисе Фәрит Мөхәммәтшин, үз вакытында Татарстанда кабул ителмәгән Россия Федерациясе Конституциянең кайбер кытыршылыкларының нәкъ менә әлеге Шартнамә белән көйләнеп җибәрелүен әйтте. 

«Безнең Конституция Россия Федерациясенең гамәлдәге Конституциясеннән кайбер нормалары буенча аерыла. Шул ук вакытта үзебезнең Конституциянең кайбер нормаларын Россиянеке белән тәңгәлләштерергә әзербез. Ләкин без республикабызның конституцион төзелешенә нигез итеп алынган документларны саклап калу ягында һәм бу хакта Россия Президентына мәгълүмат бирәбез. Миңа калса, иң мөһиме – Татарстан һәм Россия Конституцияләре арасында булган һәм бер-берсенә каршы килә торган четрекле мәсьәләләрне хәл итүдә хокукый чишелеш табу», – дип басым ясады Дәүләт Советы Рәисе. 

Депутатлар мөрәҗәгатьне бертавыштан кабул итте. 

Татарстан Республикасы Дәүләт Советының 

Россия Федерациясе Президенты В.В. Путинга 

МӨРӘҖӘГАТЕ 

Хөрмәтле Владимир Владимирович! 

Сез Россиягә җитәкчелек итүне тарихи үсешнең катлаулы чорында, икътисадтагы дәвамлы кризис, хакимиятнең төрле дәрәҗәләрендә законнарның бәйләнешсезлеге һәм территориаль таркаулык Россиянең бөтенлегенә янаган дәвердә башладыгыз. 

Әлеге шартларда Россия Федерациясе Конституциясе кысаларында федератив мөнәсәбәтләрне камилләштерү һәм көчле региональ сәясәт Россия дәүләтчелеген ныгытуның мөһим факторына әверелде. 

Россия Федерациясе дәүләт хакимияте органнары һәм Татарстан Республикасы дәүләт хакимияте органнары арасында эшләр һәм вәкаләтләр бүлешү турында Федераль закон статусында Сез раслаган Шартнамәне төзү, Татарстан Республикасының үзенчәлекләрен исәпкә алып, аның эзлекле үсеше өчен сәяси-хокукый алшартлар тудырды. 

Шартнамә сәяси, милләтара һәм конфессияара тотрыклылыкны саклап калуның мөһим факторына әверелде. Чирек гасырдан артык Татарстанның күпмилләтле халкы өчен дә, Россиядә һәм аннан читтә яшәүче барлык татарлар өчен дә республикада президент хакимияте институты берләштерү көченә ия. Шартнамәне гамәлгә ашыру практикасы Россия федерализмының яшәешенә ышанычны исбатлады. Татарстан, тормыш итү һәм бизнес өчен уңайлы шартлар булдырылган, илебезнең таянычлы төбәкләреннән берсе буларак, күп кенә масштаблы федераль проектларны уңышлы гамәлгә ашыра. 

Шартнамә, хакимиятнең төрле дәрәҗәләре арасында конструктив мөнәсәбәтләр корылышының үрнәге буларак, халыкара практикада да кызыксыну уята һәм, һичшиксез, Россия Федерациясенең абруен арттыруга ярдәм итә, республика халкының күпчелегендә яклау таба, бу хакта Татарстан халыкларының 2017 елның апрелендә үткәрелгән III съезды резолюциясендә игълан ителде. 

Бүген Шартнамәнең төп нигезләмәләре фактта гамәлдәге законнарда чагылыш тапты, федераль үзәк белән регионнар арасындагы мөнәсәбәтләрдә тормышка ашырыла. Шуның белән бергә, Шартнамәнең гамәлдә булу чоры тәмамлануга бәйле рәвештә Татарстан Республикасы Конституциясенең кайбер нормаларын гамәлгә ашыруда аерым проблемалар барлыкка килә.

Хөрмәтле Владимир Владимирович, Сездән Татарстан Республикасы югары вазыйфаи затының гамәлдәге исемен саклап калуда ярдәм итүегезне һәм хокукый мәсьәләләр буенча тәкъдимнәр эшләү өчен махсус комиссия төзүегезне сорыйбыз. 

Казан шәһәре, 2017 елның 11 июле
“Административ хокук бозулар турында Татарстан Республикасы кодексының 8.1 статьясына һәм “Татарстан Республикасында муниципаль берәмлекләрнең җирле үзидарә органнарына административ хокук бозулар турында беркетмәләр төзергә вәкаләтле вазыйфаи затлар исемлеген билгеләү буенча Татарстан Республикасының дәүләт вәкаләтләрен бирү хакында” Татарстан Республикасы Законының 1 статьясына үзгәрешләр кертү турында” Татарстан Республикасы законы проекты тикшерелде. Аны депутатларга ТР Премьер-министры урынбасары — республиканың мәгариф һәм фән министры Энгель Фәттахов тәкъдим итте. 

Аның нигезендә, элмә такталарда ике дәүләт телендә дә мәгълүмат дөрес бирелмәгән очракта, хокук бозучыларны муниципаль берәмлекләрнең җирле үзидарә органнары вәкилләре административ җаваплылыкка тарта алачак. 

Закон проекты тулысынча кабул ителде. 

"Закон бөтенебезгә дә бер. Татарстанда ике дәүләт теле закон тарафыннан кабул ителгән. Һәрбер офиста, һәрбер бинада ике телдә элмә такталар булырга тиеш", - диде бүген Татарстан Дәүләт Советы Рәисе Фәрит Мөхәммәтшин матбугат очрашуы барышында. 

Аның фикеренчә, элмә такталар мәсьәләсен соңгы арада "бик куерта" башладылар. "Бизнес вәкилләре ике телдә элмә такталар кую кыйммәткә төшә, ди. Бер тактага татар телендә һәм рус телендә язуның бәясе ул кадәр үк түгелдер", - ди Фәрит Мөхәммәтшин. 

Татар телен саклау мәсьәләсе - борчый торган мәсьәлә, дип саный парламент җитәкчесе. "Бүгенге көндә ике дәүләт теле турында закон тулысынча үтәлми", - дигән фикердә ул.

● 11 июльдә Дәүләт Советының утызынчы утырышы ябылганнан соң Дәүләт Советы Рәисе Фәрит Мөхәммәтшин парламентта аккредитация узган журналистлар белән очрашты.

Ул матбугат конференциясен журналистларга рәхмәт сүзләре белән башлап җибәрде. “Ачык һәм оператив булганыгыз, Татарстан Республикасы үсеше бәрабәренә бергәләп башкарган эшләребез өчен сезгә рәхмәтемне җиткерәм. Безнең максатыбыз - республика тормышының барлык өлкәләрен закон белән ныгыту”, - диде парламент башлыгы. 

Бүген Татарстан Дәүләт Советының 30 нчы утырышында депутат Николай Рыбушкин закон чыгару органы вәкилләренә Россия Президенты Владимир Путинга булган мөрәҗәгатьне җиткерде. Әлеге мөрәҗәгатьне парламентның 26 депутаты имзалаган. 

Бу уңайдан матбугат конференциясе вакытында ТР Дәүләт Советы Рәисе Фәрит Мөхәммәтшин журналистларга аңлатма бирде. 

"Россия Президентына юллау һәм массакүләм мәгълүмат чараларында бастыру өчен, әлеге мөрәҗәгатьне мин имзалячакмын. Шикләнүләр калмасын. Аны, һичшиксез, ил җитәкчелегенә юлларга кирәк. Дәүләт Советы мөрәҗәгатьне бертавыштан кабул итте, 83 депутат моның өчен тавыш бирде. (Татарстан парламентында 100 депутат исәпләнә, бүгенге сессиядә шуларның 83 се катнашты). Мөрәҗәгать текстында депутатлар Россия Президенты Владимир Путинга гамәлдә булган Шартнамә өчен рәхмәт җиткерде. Ул илдә дә, Татарстанда да тотрыклылык булдырдырга ярдәм итте. Моннан тыш, Владимир Владимировичка бу Килешүне федераль закон рәвешендә керткәне өчен рәхмәт белдерелә. Шартнамә Татарстан территиориясендә, барлык структураларда, шул исәптән федераль структураларда да мәҗбүригә әйләнде”, - диде Фәрит Мөхәммәтшин. 

Парламен башлыгы билгеләп үткәнчә, мөрәҗәгать текстында депутатларның теләкләре юлланылган һәм бу Шартнамәнең бик мөһимлеге ассызыкланган. 

“Без Президентка Татарстан Республикасында президентлык статусын саклап калырга һәм республика җитәкчелеген ничек атау вәкаләтлеген субъектка тапшыруын сорап мөрәҗәгать иттек. Моның өчен. бәлки, махсус комиссия булдыру да кирәктер. Шул хакта мөрәҗәгатьтә дә яздык. Безнең республика Конституциясенең һәм аның кайбер матдәләре гамәлдә булсын өчен, хокукый чишелешләр эзләү кирәк. Бу - бүген генә башкарылган эш түгел”, - дип аңлатма бирде Фәрит Мөхәммәтшин, журналистлар сорауларына җавап итеп. 

Фәрит Мөхәммәтшин әйтүенә караганда, әлеге мәсьәлә буенча Россиянең башка төбәкләреннән, Татарстаннан читтә яшәгән татарлардан күп тәкъдимнәр килә. 

“Җиңел булмаган 90 нчы елларда хәлләрне тотрыкландыру өчен, Шартнамә зур роль уйнады. Федераль закон буларак гамәлә ашырылган 2004 ел, 2007 ел Шартнамәләре дә шулай ук. Әлеге Килешү, безне Россия Федерациясе хокукый мәйданында лаеклы тәкъдим итәр өчен, комиссия төзүгә юнәлдерелгән”,- диде парламент башлыгы. -Пезидентка мөрәҗәгать итмичә булмый, чөнки Шартнамәне закон дәрәҗәсенә Владимир Путин күтәрде”. 

Матбугат очрашуында Россия субъектларыннан Федераль закон чыгару органына юлланыла торган закон инициативаларының еш кына ни сәбәпле кире кагылулары билгеле булды. “Кайбер закон инициативалары финанс мөмкинлекләре булмау сәбәпле кире кагыла. Закон проектларын тәкъдим итүнең техник яктан вакытлары туры килмәү, юридик нигезе булмау нәтиҗәсендә дә закон проектлары кабул ителми”, - диде Фәрит Мөхәммәтшин. 

● 13 июльдә Дәүләт Думасында Россия Федерациясенең Закон чыгаручылар советы президиумының утырышы узды. Чарада катнашучылар региональ дәрәҗәдә терроризм һәм экстремизм эшчәнлегенә каршы тору, 2018 елда футбол буенча дөнья чемпионаты уздыруны закон белән тәэмин итү һәм миграция закончалыгын тормышка ашыру мәсьәләләрен карадылар. Утырышта шулай ук Татарстан Дәүләт Советы Рәисе Фәрит Мөхәммәтшин катнашты. 

2018 елда футбол буенча дөнья чемпионаты уздыруны закон белән тәэмин итү мәсьәләсенә тукталганда, Фәрит Мөхәммәтшин Татарстанда спорт чараларын уздыруның үз тәҗрибәсе булдырылганлыгын, шул исәптән күптән түгел узган Конфедерацияләр Кубогы-2017 чараларына әзерләнү турында әйтте. 

Аның сүзләренчә, Конфедерацияләр Кубогына әзерләнүнең мөһим юнәлеше булып волонтерлар эшен оештыру торган. Турнир белән бәйле барлык эшләрдә 1260 волонтер ярдәм иткән.

Шулай ук Фәрит Мөхәммәтшин Конфедерацияләр Кубогы уеннарын үткәргәндә иминлекне тәэмин иткән эчке эшләр органнары хезмәткәрләренең эшен югары бәяләде. «Россиядә 2018 елда узачак футбол буенча Дөнья чемпионатын оешкан төстә һәм уңышлы итеп үткәрербез дигән ышаныч бар», – дип белдерде ул.

Моннан тыш ул үз чыгышында Татарстанда аеруча игътибар бирелә торган, төбәк дәрәҗәсендә терроризм һәм экстремизмга каршы көрәш һәм миграция закончалыгын тормышка ашыру мәсьәләләренә дә тукталды.
● 14 июльдә Дәүләт Советы Рәисе Фәрит Мөхәммәтшин Бөтендөнья татар конгрессының VI съездына әзерләнү һәм аны үткәрү буенча оештыру комитеты утырышын уздырды. Анда әлеге киң колачлы чарага әзерләнү буенча фикер алышу булды.

Бөтендөнья татар конгрессының VI съезды, республика Президенты Указы нигезендә, 2-6 августта үткәрелә. Хәзерге вакытта Дәүләт Советы Рәисе җитәкчелегендә оештыру комитеты (33 кешедән тора) булдырылган. Фәрит Мөхәммәтшин, оештыру комитетының беренче утырышын ачып, съездны югары дәрәҗәдә үткәрергә кирәклеген искәртте һәм оештыру комитетына кертелгән министрлыклар, ведомстволар җитәкчеләрен әлеге вакыйгага әзерләнү процессына зур җаваплылык белән карарга чакырды. 

Бөтендөнья татар конгрессы съезды эшендә барлыгы 800дән артыграк делегатның катнашуы күздә тотыла. 41 чит илдән һәм РФнең 73 субъектыннан кунаклар чакырылган. Форум кунакларын хәләл аш-су белән тәэмин итү оештырылачак. 

Съезд делегатлары Арча, Балтач, Кукмара, Теләче районнарында яшәүчеләрдә кунакта булачак, шулай ук Болгар тарихи-архитектура комплексы белән танышачак.
● 14 июльдә Дәүләт Советы Рәисе Фәрит Мөхәммәтшин балалар сәламәтләндерү лагерьлары буенча депутатлык мониторингы кысаларында Казан шәһәренең Залесный бистәсендә урнашкан “Заречье” лагеренда булып, Яшь Гвардия активистлары белән дә очрашты.

“Заречье” лагере быел "Бердәм Россия" партиясе оештырган "Сәламәт киләчәк” проектында җиңүчеләрнең берсе дип табылып, “Әниләр киңәш итә” махсус вымпелына лаек булды. Бүләкне Фәрит Мөхәммәтшин тапшырды. Шундый ук вымпеллар тагын иң яхшы биш лагерь җитәкчесенә бирелде. 

1963 елда файдалануга тапшырылган “Заречье” лагеренең инфраструктурасы соңгы биш елда төрле программалар, шул исәптән президент программасы ярдәмендә тулысынча диярлек яңартылды. Фәрит Мөхәммәтшин “Бердәм Россия” сәяси партиясенең Татарстан төбәк бүлеге башкарма комитеты җитәкчесе Андрей Кондратьев озатуында медицина пунктын, 400 урынлы ашханәне карап чыкты, меню белән танышты һәм шундагы хезмәткәрләр белән аралашты. 

Андрей Кондратьев билгеләп үткәнчә, хәзерге вакытка “Заречье” – лицензияле медицина кабинетына ия булган лагерьларның берсе. Киләсе елда ул республиканың бөтен лагерьларында да булачак. “Медпункт белән изолятор бүген һәр җәйге ял учреждениесендә бар, әмма лицензиягә ия булу өчен, медицина корпуслары югары шартларга һәм стандартларга нигезләнеп җиһазландырылырга тиеш”, – диде ул. 

Лагерьны карап чыкканнан соң республика парламенты башлыгы “Яшь гвардия” Бөтенроссия иҗтимагый оешмасының Татарстан төбәк бүлеге активы һәм җирле бүлекләренең лидерлары белән очрашты. 

“Яшьләр белән эшләү, "Бердәм Россия" партиясенең яшьләр бүлеге – Яшь Гвардиянең сәяси һәм иҗтимагый йогынтысын көчәйтү – безнең өчен бик мөһим һәм актуаль бурыч”, – диде яшьләр белән аралашканда Фәрит Мөхәммәтшин. 

Оешманың республика штабы җитәкчесе Динар Бариев әйтүенчә, иҗтимагый яшьләр оешмасы җирле бүлекләргә ярдәм итүгә һәм аларны үстерүгә йөз тотып эш итә. Хәзерге вакытта алар барлык 43 муниципаль районда һәм 2 шәһәр округында булдырылган. “Кызганыч, муниципалитетлардагы партия Секретарьлары Яшь Гвардия эшчәнлегенә игътибар белән карамый. Башкарма комитетлар белән төзелгән килешүләр нәтиҗәсендә уңай үзгәреш күзәтелә, әмма әлегә җитәрлек дәрәҗәдә түгел", – диде Динар Бариев. 

2017 елның беренче яртыеллыгында Апас, Буа, Алабуга, Менделеевск, Минзәлә, Нурлат һәм Чирмешән җирле бүлекләре үзләрен яхшы яктан күрсәтте, ә иң түбән активлык – Әлки, Биектау, Балык бистәсе, Сарман һәм Ютазы бүлекләрендә. 

Яшь гвардиячеләрнең тагын бер мөһим юнәлешләренең берсе буларак Динар Бариев проект эшчәнлеген атады. Хәзерге вакытта Татарстаның Яшь Гвардиясе 3 республика һәм 5 федераль проектны тормышка ашыра. Быел җирле бүлекләрнең яшьләр проектлары һәм программалары буенча конкурс та үткән, анда 45 җирле бүлекнең 31е катнашкан. Презентацияләрне тәкъдим итү нәтиҗәләре буенча 11 җирле бүлек җиңүче дип табылган. Хәзер яшь гвардиячеләр яңа проектларын тормышка ашыру өчен партнерлар һәм меценатлар эзлиләр. 

Конкурста җинүчеләрнең берсе, Алабуга җирле бүлеге җитәкчесе Ольга Зайцева “Экогород” проекты турында сөйләде. “Без кулланылган батарейкаларны һәм энергияне саклый торган лампаларны җыеп, соңыннан аларны утильләштерүне оештыру эше белән шөгыльләнергә ниятлибез. Моннан тыш, Пионер яшьләр паркы территориясендә экомәйданчыклар булдырып, һәркемгә кошларга ел әйләнәсе җим бирү мөмкинлеге дә тудырырга җыенабыз”, – дип сөйләде ул. Бүгенге көндә бу проект кысаларында Яшь Гвардиянең Алабуга җирле бүлеге әгъзалары ике экокичә үткәреп, парк территориясе һәм Тойма елгасы ярын тәртипкә китергәннәр. 

“ПолитЗавод” иҗтимагый-сәяси проектында җинүчеләрнең берсе, Европа Советында стажировка үткән Альбина Шакирова республиканың һәр муниципаль районында яшьләр хокукларын яклау буенча вәкаләтле вәкил вазыйфасын булдырырга тәкъдим итте. “Аларны мондый тәртип буенча расларга тәкъдим итәбез: башта яшьләр праймеризы, аннары ачык рәвештә сайлаулар үткәрергә, ә статусны ныгыту өчен – муниципаль район башлыкларына сайланган кандидатларны үзләренең яшьләр эшләре буенча ярдәмчеләре итеп билгеләргә”, – дип күзаллавы белән уртаклашты Альбина Шакирова. 

Фәрит Мөхәммәтшин, үз чиратында, инициативаны уңай бәяләде һәм әлеге мәсьәләне Татарстаның кеше хокуклары буенча вәкаләтле вәкиле һәм Татарстанның бала хокуклары буенча вәкаләтле вәкиле белән берлектә җентекләп өйрәнерү кирәклеге турында да әйтте. 

 “ПолитЗавод” проекты координаторы Яна Сирюкова яшьләрнең эш табуда кыенлыклары барлыгы турында сөйләп, бу мәсьәләне хәл итү максатында яңа проект тәкъдим итте. Фәрит Мөхәммәтшин дә шушы сорауның актуальлеген билгеләп үтте. “Күп төрле белгечләрне: юристлар, табиблар, инженерларны укытып чыгарабыз чыгаруын, тик шулай да аерым тармакларда яшьләр арасыннан белгечләр барыбер җитми. Минемчә, сезнең проектка ихтыяҗ булачак, аны социаль челтәрләрдә танытырга кирәк. Хәер, һөнәр сайлау эшен гаиләдән башларга кирәк”, – диде ул.

Яшь Гвардия республика штабы әгъзалары "Безнең Заман Геройлары" Республика Премиясе, Татарстан яшьләр сәясәтен гамәлгә ашыруга багышланган җәмәгать тыңлаулары турында сөйләделәр. 

Журналистлар белән әңгәмә барышында Фәрит Мөхәммәтшин республикада яшьләр сәясәтенең яңа юнәлешләрен дә телгә алды. “Яшь Гвардия”нең җитәкчелек составы яңарды, бүген яшьләр үз проектларын тәкъдим итте, мин аларда кызыксыну күрдем, – дип билгеләп үтте ТР Дәүләт Советы Рәисе, – хәзерге вакытта без яшьләр сәясәте концепциясең формалаштыру буенча эшлибез. Мин очрашуда катнашучыларга, документка нәрсәләр өстәргә һәм нәрсәләрне эшләп бетерергә кирәк, дигән сорау белән мөрәҗәгать иттем һәм бик кызыклы тәкъдимнәр ишеттем”.
● 20 июльдә Татарстан Дәүләт Советында Бөтендөнья татар конгрессының VI съездына әзерлек һәм үткәрү буенча оештыру комитетының икенче утырышы узды.

“Беренче утырыштан бирле әзерлеккә бәйле шактый эш башкарылды. Без финиш сызыгына якынлашабыз, бүген чараны оештыруга бәйле сораулар буенча тагын бер кат фикер алышырга кирәк”, – диде Дәүләт Советы Рәисе, оештыру комитеты җитәкчесе Фәрит Мөхәммәтшин.

Билгеле булганча, Бөтендөнья татар конгрессының VI съезды Казанда 2-6 августта узачак. Аның эшендә Россия төбәкләреннән һәм чит илләрдән 800гә якын кеше катнашыр дип көтелә. 

Конгрессның башкарма комитеты рәисе Ринат Закиров төбәкләр белән сөйләшүләр ахырга якынлашуын, аннары төгәл исемлек билгеле булачагын җиткерде. Премьер-министр урынбасары Васил Шәйхразиев җыенга бәйле мәдәни чаралар турында сөйләде.

Фәрит Мөхәммәтшин республика һәм бөтен татар халкы тормышында мөһим булган әлеге иҗтимагый-сәяси чараны югары дәрәҗәдә оештырырга кирәклеген ассызыклады.
● 20 июльдә белем бирү туры кысаларында Смитсон институтының (Вашингтон, АКШ) чыгарылыш укучылары Татарстан Дәүләт Советы эшчәнлеге белән таныштылар.

Экскурсия "National Geographic" журналы оештырган белем бирү туры кысаларында узды. Пекинда башланган маршрут Мәскәүдә тәмамланачак. Ике атна дәвамында Смитсон институтын тәмамлаучылар Улан-Батор (Монголия), Иркутск, Екатеринбург шәһәрләрен күрергә өлгерде инде, ә бүген төркем Татарстанга килеп җитте. 

Казан һәм Дәүләт Советы экскурсия маршрутында үзәк урынны алып тора. Кунаклар әйтүенчә, аларны Татарстанның истәлекле урыннарыннан кала, республиканың сәяси тормышы да кызыксындыра. 

Экскурсия барышында институтның чыгарылыш укучылары Парламент үзәге белән Парламентаризм музеен карап, Дәүләт Советы эшчәнлеге белән таныштылар.
● 22 июльдә "Коломенское" Мәскәү дәүләт музей-тыюлыгында башкала Сабан туе узды. Бәйрәмнең кунакларына сәламләү сүзе белән Татарстан Республикасы Дәүләт советы рәисе Фәрит Мөхәммәтшин мөрәҗәгать итте.

"Сабан туе ил буйлап атлый, милләтара бәйрәмгә әйләнеп, бөек Россия Федерациясе читләреннән дә чыга ", – дип билгеләде үз чыгышында Татарстан парламенты башлыгы.

Башкала Сабан туеның бәйрәм чаралары 11 сәгатьтә башланып, кичке 9 га кадәр дәвам итте. Кунакларга кызыклы һәм төрле программа тәкъдим ителгән иде: Мәскәү, Татарстан һәм Башкортстан сәнгать осталарының концерты, күңелле конкурслар һәм уеннар, сувенир ярминкәсе,төрле милли ризыклар һәм, әлбәттә, теләсә кайсы Сабан туеның “көн кадагы” булган билбау көрәше.

Моннан тыш, барлык бәйрәм кунакларын Яр Чаллы осталары әзерләгән ишегалды сәламләде. Музей-тыюлык территориясендә алар Татар авылын ясаган. Биредә үрелгән читән артында каралты-куралы агач өй тәкъдим ителде.
● 22 июльдә "Коломенское" Мәскәү дәүләт музей-тыюлыгында башкала Сабан туе узды. Бәйрәмнең кунакларына сәламләү сүзе белән Татарстан Республикасы Дәүләт советы рәисе Фәрит Мөхәммәтшин мөрәҗәгать итте.
"Сабан туе ил буйлап атлый, милләтара бәйрәмгә әйләнеп, бөек Россия Федерациясе читләреннән дә чыга ", – дип билгеләде үз чыгышында Татарстан парламенты башлыгы.

Башкала Сабан туеның бәйрәм чаралары 11 сәгатьтә башланып, кичке 9 га кадәр дәвам итте. Кунакларга кызыклы һәм төрле программа тәкъдим ителгән иде: Мәскәү, Татарстан һәм Башкортстан сәнгать осталарының концерты, күңелле конкурслар һәм уеннар, сувенир ярминкәсе,төрле милли ризыклар һәм, әлбәттә, теләсә кайсы Сабан туеның “көн кадагы” булган билбау көрәше.

Моннан тыш, барлык бәйрәм кунакларын Яр Чаллы осталары әзерләгән ишегалды сәламләде. Музей-тыюлык территориясендә алар Татар авылын ясаган. Биредә үрелгән читән артында каралты-куралы агач өй тәкъдим ителде.
● 24 июльдә Краснодарда “Бердәм Россия” партиясе оештырган “Шәһәр мохите” форумы булып узды. Аның эшендә ТР Дәүләт Советы Рәисе Фәрит Мөхәммәтшин катнашты. 

Форумда РФ Премьер-министры, партия җитәкчесе Дмитрий Медведев чыгыш ясады. Ул үз чыгышында шәһәр төзелешендә җәмәгать контролен көчәйтергә чакырды.
Фәрит Мөхәммәтшин бу өлкәдә Татарстан туплаган тәҗрибә турында сөйләде. Аның чыгышында үзара салым системасына зур урын бирелде.
● 28 июльдә Дәүләт Советында Бөтендөнья татар конгрессының җиденче җыенын уздыру комитеты үзенең соңгы утырышын үткәрде. Аның эшендә ТР Дәүләт Советы Рәисе Фәрит Мөхәммәтшин катнашты. 

Утырышта чыгыш ясап, Фәрит Мөхәммәтшин оештыру эшләренең төгәлләнүен белдерде. 

Конгрессның башкарма комитеты җитәкчесе Ринат Закиров белдергәнчә, җыенга меңгә якын делегат киләчәк. Анда төп нотыкны республика җитәкчесе Рөстәм Миңнеханов укыр дип көтелә. 

Татар халкын берләштерү, татар телен саклап калу юллары, чит илләрдәге һәм Россия төбәкләрендә яшәүче милләттәшләр белән элемтәләрне ныгыту җыенның төп сораулары булачак.

